
Annotatsiya: Maqolada 131 nafar bemorda ogʻiz boʻshligʻi (OHI-S) va 

protez gigiyenasi (PGI) holatining protez osti yalligʻlanishi bilan bogʻliqligi 

va kompleks davo jarayonidagi dinamikasi oʻrganilgan. Protez gigiyenasi 

protez stomatitining asosiy boshqariladigan omili ekani koʻrsatilgan. 

Kalit soʻzlar: protez gigiyena indeksi, OHI-S, korrelyatsion tahlil, 

qizilmiya. 

Kirish: Olinadigan plastinkali protez ogʻiz boʻshligʻining oʻz-oʻzini 

tozalashini cheklab, protez yuzasida mikrob karashi (biopylonka) 

toʻplanishiga sharoit yaratadi. Shu sababli gigiyena holati protez stomatiti 

patogenezining muhim boʻgʻini hisoblanadi [1–3], biroq uning yalligʻlanish 

ogʻirligi va davolash natijalari bilan miqdoriy bogʻliqligi kam oʻrganilgan. 

Tadqiqot maqsadi – gigiyena koʻrsatkichlarining protez osti yalligʻlanishi 

bilan bogʻliqligini va davolashdagi dinamikasini baholash. 

Asosiy qism: 2023–2025-yillarda protez stomatiti aniqlangan 45–74 

yoshdagi 131 nafar bemor (qisman tishsizlik – 91, toʻliq tishsizlik – 40) 

kuzatildi. Bemorlar tasodifiy ravishda anʼanaviy davo (1A, n=43; 2A, n=19) 

va qizilmiya (Glycyrrhiza glabra L.) ildizi damlamasi asosidagi kompleks 

davo (1B, n=48; 2B, n=21) guruhlariga ajratildi. Bazaviy parvarish (sanatsiya, 

mailto:muhammadjonmirfayz@gmail.com


 

ilmiy –amaliy anjuman 

349 
 

protez korreksiyasi, gigiyena yoʻriqnomasi) barcha bemorlarda bir xil boʻldi. 

Gigiyena holati OHI-S (faqat qisman tishsizlikda) va protez gigiyena indeksi 

(PGI) [4] boʻyicha davolashgacha hamda 3, 7 kun va 1 oydan soʻng baholandi. 

Yalligʻlanish ogʻirligi umumiy klinik indeks (olti klinik belgi ballarining 

oʻrtachasi) bilan ifodalandi. Bogʻliqlik Spirmen korrelyatsiyasi (ρ), 

guruhlararo farq Mann–Uitni, guruh ichidagi oʻzgarish Uilkokson mezonlari 

bilan baholandi. 

Davolashgacha gigiyena holati barcha bemorlarda qoniqarsiz boʻldi: 

OHI-S qisman tishsizlikda 2,09±0,03 ballni, PGI qisman tishsizlikda 

2,31±0,04, toʻliq tishsizlikda 2,47±0,08 ballni (p=0,022) tashkil etdi. Bu 

meʼyoriy qiymatlardan (0,77 va 0,41 ball) 2,7–6 barobar yuqori. 

Korrelyatsion tahlil gigiyena va yalligʻlanish oʻrtasida toʻgʻri bogʻliqlik 

borligini koʻrsatdi: PGI umumiy klinik indeks bilan (n=131; ρ=0,386; 

p<0,001), OHI-S esa qisman tishsizlikda (n=91; ρ=0,258; p=0,014) bogʻliq 

boʻldi. Davolash davomidagi oʻzgarishlar oʻrtasidagi bogʻliqlik yanada kuchli 

boʻldi: PGI ning kamayishi klinik indeks kamayishi bilan (ρ=0,633; p<0,001), 

OHI-S ning kamayishi esa (ρ=0,538; p<0,001) mutanosib kechdi. pH va SAT 

bilan klinik indeks oʻrtasida esa bogʻliqlik aniqlanmadi, yaʼni gigiyena 

yalligʻlanishga taʼsir etuvchi asosiy boshqariladigan omildir. Gigiyena 

indekslarining dinamikasi 1-jadvalda keltirilgan. 

Gigiyena koʻrsatkichlari har toʻrtala guruhda ishonchli yaxshilandi, 

biroq kompleks davo guruhlarida pasayish ertaroq boshlandi va chuqurroq 

boʻldi. 3-kundayoq OHI-S (p=0,011) va PGI (p=0,007) boʻyicha farq 

ishonchli boʻlib, 7-kunda yanada kuchaydi (p≤0,005). 1 oydan soʻng 

kompleks davo guruhlari OHI-S (p<0,001) va PGI (qisman tishsizlikda 

p<0,001, toʻliq tishsizlikda p=0,008) boʻyicha anʼanaviy guruhlardan 

ishonchli yaxshi natija koʻrsatdi. Bazaviy parvarish bir xil boʻlgani uchun bu 

farq protezni har kuni qizilmiya damlamasida ivitish bilan izohlanadi. 

Gigiyena yaxshilanishi yalligʻlanish pasayishi bilan parallel kechdi; 

standartlashtirilgan gigiyena protokolining remissiyadagi oʻrni boshqa 

tadqiqotlarda ham koʻrsatilgan [5]. 

1-jadval 

Gigiyena indekslarining dinamikasi (M±m, ball; barcha guruhlarda 

p<0,001) 

Indeks, 

guruh 

Davolashgach

a 

3 kun 7 kun 1 oy Kamayish 

OHI-S, 1A 2,07±0,04 2,07±0,04 1,87±0,05 1,70±0,06 18% 

OHI-S, 1B 2,10±0,05 1,92±0,06 1,61±0,06 1,38±0,07 34% 

PGI, 1A 2,31±0,05 2,30±0,06 1,98±0,06 1,72±0,07 26% 

PGI, 1B 2,31±0,05 2,08±0,06 1,56±0,06 1,25±0,07 46% 

PGI, 2A 2,49±0,10 2,48±0,12 2,23±0,12 1,94±0,13 22% 

PGI, 2B 2,46±0,11 2,20±0,13 1,69±0,14 1,34±0,16 46% 

 

Izoh: 1A, 2A – anʼanaviy, 1B, 2B – kompleks davo; barcha guruhlarda 

farq p<0,001. 

Xulosa: 1. Protez taquvchilarda gigiyena meʼyordan 2,7–6 barobar 

yomon boʻlib, PGI va OHI-S yalligʻlanish ogʻirligi bilan toʻgʻri bogʻliq 

(ρ=0,26–0,39), davolash davomida esa bu bogʻliqlik kuchayadi (ρ=0,54–

0,63). 

2. Protezni qizilmiya ildizi damlamasi bilan parvarishlash PGI ni 46% 

ga, OHI-S ni 34% ga kamaytirib, anʼanaviy usuldan (22–26% va 18%) 

ishonchli samaraliroq boʻldi; protezni muntazam tozalash va kechasi olib 

qoʻyish profilaktikaning majburiy qismi boʻlishi lozim. 

